87021282573
771122400349

ЕШЕНТАЕВА Ботагоз Абдухакимовна,
Шымкент қаласы білім басқармасының «Политехникалық колледжі» МКҚК химия пәні мұғалімі.
Шымкент қаласы

ҚАЗАҚСТАНДАҒЫ ХИМИЯ ӨНЕРКӘСІБІ

Мемлекет басшысы Қасым-Жомарт Тоқаев Қазақстан халқына Жолдауында: «Ұлттық экономиканың стратегиялық қуатын арттыру үшін тез арада қайта өңдеу ісінің жаңа салаларын дамыту қажет. Бұл қара және түсті металлургия, мұнай химиясы және басқа да салаларды қамтиды» деп мәлімдеп, ұлттық экономикамызды алға сүйрейтін саланың бірі химия өнеркәсібі екендігін атап көрсетті. Осы орайда, отандық химия өнеркәсібінің бүгінгі хал-ахуалы, түйткілді мәселелері, даму келешегі туралы мәселелерге тоқталамыз. Химия өнеркәсібі — ауыр өнеркәсіптің жетекші салаларының бірі, еңбек заттарын (шикізаттар мен материалдарды) өңдеуге, негізінен химиялық әдістерді баса қолданатын өндіріс салаларының кешені.
Қазақстанның химия өнеркәсібінің қалыптасу тарихы өткен ғасырлардан бастау алады. 1884 жылы екі кәсіпорын болған, олар Шымкент сантонин зауыты және Риддер байыту фабрикасындағы күкірт қышқылы цехы. 1928-1930 жылдары Қазақстанның химияландыру комитеті құрылды. Химияландыру комитеті жанынан минералдық және органикалық шикізат, ауыл шаруашылығы, химия-фармацевтикалық, әскери-химиялық секциялар ашылды. Зерттеулер ең маңызды проблемаларды қарастырды. Бұл зерттеулер пайдалы қазбалардың барлық түрін қамтыды, республикада бай кен орындарының ашылуына түрткі болды және Қазақстан аумағының геохимиялық тарихының заңдылықтарын анықтаудың маңызды факторы болып табылды.
Өткен ғасырдың 30-шы жылдары зерттеуші-инженерлер Востоков пен Востницкий Ақтөбе маңайындағы фосфор кен орындарын игеру Орта Азияның мақта шаруашылықтары үшін аса тиімді әрі пайдалы екендігін дәлелдеді. Ал минералдық шикізаттардың геологиялық қорын зерттеумен академик А.Архангельский басқарған ғылыми экспедиция айналысты. Жұрын мен Қандыағаш өңірлеріндегі барлау жұмыстары фосфорит кеніқорының мөлшері 325 миллион тонна деп болжанды.

1929 жылғы 3 маусымда РСФСР Халық Шаруашылығы Жоғарғы Кеңесінің Төралқасы Ақтөбе фосфоритін өндіру жайлы қаулы қабылдады. Осы қаулы негізінде ВКП (б) Орталық Комитеті сол жылы 8 тамызда жергілікті фосфорит кенін игеру үшін Ақтөбе фосфорит тыңайтқышы зауытының құрылысын бастау жөнінде шешім алды. Құрылыс орны болып алғашында 47-ші разъезд белгіленген-ді, бірақ ол жерде су қорының аздығына байланысты 1930 жылы құрылыс орны кейінгі тұрған орнына көшірілді. Сол жылы көктемде құрылыс жүргізетін «Актюбстрой» кеңсесі құрылды, оның басқарушысы Иван Мухоперец болды. Зауыт құрылысы мен өнім өндіру қатар жүргізілді, бор тас өндіретін карьер ашылды, кірпіш зауыты менәк тас күйдіру пеші салынды. 1930 жылы 7 тамызда Мәскеу түбіндегі зауыттарға Ақтөбе жерінен алғашқы он вагон фосфорит жөнелтілді.
Зауыттың іргетасы қаланған жылдары сол кездегі жағдайларға байланысты көптеген қиындықтар да кездесті: мамандар, әсіресе тас қалаушылар, ағаш шеберлері, жер қазатын жұмысшылар жетіспеді, ауыр жұмыстар қолдап атқарылды, құрылыс материалдары алыс жерлерден ат, түйемен жеткізілді. Дегенмен, құрылыс басшылығының және партия ұйымдарының жүргізген жұмыстарының нәтижесінде жұмысшылардың белсенділігі артты. Жергілікті тұрғындардан мамандар даярлайтын курстар ұйымдастырылды. 100 тас қалаушы мен 100 сылақшы Ақтөбеден даярланды, 1455 маман жұмысшылар республикадан тыс жерлерден әкелінді. Өз ісін білетін маман жұмысшылардың келуі құрылыстың тез және тиімді жүргізілуіне ықпал етті. Құрылыс материалы андезит кідіріспен жеткізіліп, соның салдарынан жұмыс жиі тоқтап қалатын, маман құрылысшылар қышқылға төзімділігі жөнінен андезиттен де жоғары жергілікті материал — Мұғалжар кварцитін пайдаланды. «За индустриализацию» газеті 1931 жылғы 15 тамыздағы санында комбинат құрылысшыларының еңбегіне жоғары баға бере келіп, «еліміздің барлық құрылысшылары Ақтөбелік жолдастардың үлгісінен үйренулері қажет»-деп жазды.
Дегенмен, механикаландыру деңгейінің төмендігінен құрылыс жұмыстары алғашқы жылдары нашар жүргізілді. Қазақ өлкелік партия комитеті 1932 жылғы 31 мамырда Ақтөбе химия комбинаты құрылысының жүргізілу барысын тексерудің қорытындылары бойынша шешім қабылдап, құрылысты белгіленген мерзімде аяқтау үшін облыстық партия комитеті мен «Актюбхимстройдың» партия ұйымына ұйымдық-партиялық және көпшілік-үгіт жұмыстарын түбірімен қайта қарауды тапсырды. Осы шешімінен кейін құрылыс жұмысы жандана бастады, жұмысшылар арасында комбинатты тез іске қосу үшін жарыс өрістеді. Архивте сақталған төмендегі мәліметтер аға буын өкілдерінің жанқиярлық еңбектерін айғақтаса керек: 1932 жылы Қадырқұлов, Яров, Гренев, Дворяниновтар басқаратын жер қазушылар, тас қалаушылар бригадалары айлық тапсырмаларын 160-190 пайызға орындап отырған.
Комбинаттың өркендеуімен бірге тұрғындардың әлеуметтік жағдайы да жақсара бастады. «Актюбинская правда» газеті 1932 жылғы 29 наурыздағы санында «Зауыт құрылысының өрістетілуімен бірге жұмысшылар қалашығы тұрғызылады. 1932 жылы 3 үлкен үй, клуб, театр, мектеп, универмаг салынады. Аурухана қалашығының құрылысы басталды. Қалашықта аурухана, медицина қызметкерлері үшін үйлер, ас үй, монша, кір жуу пункті болады» деп жазды. 1934 жылы Алға жұмысшы поселкесіне айналды. 1934 жылдың басында жылу электр станциясының бірінші кезегі іске қосылды. Сол жылдың қараша айында күкірт қышқылы цехының алғашқы 110 тонна өнімі кеңестік металлургияның тұңғышы — Магнитогорск металлургия комбинатына жөнелтілді.
1935 жылы қаңтарда комбинатқа С.Киров есімі берілді. 1935 жылғы 7 қараша, яғни Кеңестер Одағының басты мерекесі қарсаңында преципитатцехы іске қосылды. Осы құнарлы тыңайтқышты өндіру жөнінен Ақтөбе химия комбинаты бұрыннан келе жатқан Воскресенск зауытын артта қалдырды. 1936 жылдың басында, орташа есеппен, тәулігіне 20 тонна өнім өндірілді. Сол кезден бастап комбинат толық технологиялық жүйемен жұмыс істей бастады. Преципитат пен күкірт қышқылынан басқа да өнімдер алынды.

1936 жылы комбинатта 1300 адам жұмыс жасады, олардың арасында жергілікті ұлт өкілдерінің саны өсті. 1934 жылы қазақтар барлық жұмысшылардың 41 пайызы болса, 1936 жылы 60 пайызға жетті. Байғазы Мәкенов — комбинаттың іргетасы қаланған кезде еңбек жолын жұмысшы болып бастағандардың бірі еді. Жігерлі жас комбинаттың комсомол ұйымының жетекшісі болып сайланды, кейін зауыт директорының орынбасары, Алға қалалық кеңесі атқару комитетінің төрағасы болды. Көбенов, Назаров, Қарасаев, Қосамановтар өз ісінің нағыз мамандары болды. Соғысқа дейінгі бесжылдықтар тұсында Ақтөбе химиктері арасында екпінділік пен өнертапқыштық, жаңашылдық, сол дәуірдегі еңбек өнімділігін арттыру ұраны — стахановтық қозғалыс кең өріс алды. Комбинаттың «Красный химик» газеті 1935 жылғы 13 санында Воскресенск зауыты стахановшыларының тәжірибесін өндіріске енгізу қажеттігі жөнінде жазған. Күкірт қышқылы цехының стахановшылары өндірістің жаңа тәсілдерін игеру арқылы өнім өндіруді 1936 жылы наурызда 513 мың тоннаға жеткізді, 1935 жылғы қарашада бұл көрсеткіш 332 мың тонна еді.
ВКП (б)-ның XVIII съезінде: «Химия өнеркәсібі халық шаруашылығы мен елдің қорғаныс қажеттерін толық қанағаттандыратын жетекші өнеркәсіп салаларының біріне айналдырылсын. Үшінші бесжылдық — химия бесжылдығы» деп атап көрсетілді. Бесжылдық жоспар бойынша тыңайтқыш өндіруді арттыру — химия өнеркәсібінің негізгі міндеті деп көрсетілді. Жоспарда Ақтөбеден өндірілетін преципитат тыңайтқышының көлемін 75 мың тоннаға жеткізу көзделді. Орталықтың қолдауының арқасында Ақтөбе химия комбинаты біршама өндірістік көрсеткіштерге қол жеткізді. КСРО Химия өнеркәсібі Халық Комиссариатының 1939 жылғы 27 ақпандағы №22 бұйрығымен құрылған комиссия комбинатты толық қуатында пайдалануға беруге болады деп шешті.
Ол кезде Ақтөбе химия комбинаты КСРО-дағы фосфор өндіретін екі зауыттың бірі, ал облыстағы жалғыз ғана ауыр өнеркәсіп кәсіпорны болды, сонымен бірге Одақтың мақта егетін аудандарын минералды тыңайтқышпен жабдықтауда аса маңызды рөл атқарды.
Қазақстанда пайдалы қазбалар: фосфорит, күкірт, тұз, әктас және басқа да шикізат өндірісімен айналысатын тау-кен химиясы дамыған. Фосфорит кені Жамбыл (Қаратау) және Ақтөбе (Шилісай) облыстарында өңделеді. Күкірт түсті металдар кені құрамында, Көкшетауға жақын Алексеев кен орнында кездеседі. Ас тұзы Арал, Балқаш жағалауында, Шу өзені бойында, Қалқаманда, Тобылжанда, Павлодар облысында бар. Калий тұзы Атырау облысындағы Индер көлінде өндіріледі. Химия өнеркәсібінің ерекшелігі табиғатта кездеспейтін жасанды заттар шығаратындағы мысалы, пластмасса, сондай-ақ тау химиясы шикізатының негізінде жұмыс істейтіндігі. Ақтөбе алабының фосфориттері қышқыл топыраққа бірден ендіруге болатындығымен ерекшеленеді.
Қазақстанның химия өнеркәсібінде негізгі химия басым. Оның шикізат көздеріне фосфорит, ас және калий тұздары, күкірт колчеданы, көмір, табиғи газ металлургия газдары кокс газдары жатады. Фосфор тыңайтқыштары өнеркәсібі материал қажеттілігінің төмендігіне байланысты шикізат көздерімен байланыспай, тұтынушыға негізделген. Фосфориттерді Қаратау мен Жаңатаста өндіріп, тыңайтқыштарды Таразда – Жамбыл фосфор зауыты мен минералды тыңайтқыштарын фосфориттер мен күкірт қышқылынан алады.
Азот тыңайтқыштарын өндіретін кәсіпорындар пайдаланылған шикізат түріне байланысты (кокс, кокс газы, табиғи газ) көмір өндіру орындарында орналасады. Павлодап "Каустик" зауыты каустик содасы, хлор және синтетикалық тұз қышқылын шығарудан көшбасшы.
Химия өнеркәсібінің кең қолданылатын өнімнің бірі – күкірт қышқылы. Күкірт қышқылын алу үшін күкірт пен су қажет. Күкірт гипс, күкіртті газ және түсті металл кеңдері құрамында кездеседі. Күкірт қышқылды өнеркәсіп, негізінен, күкірт қышқылын ең көп тұтыну орындарында орналасады. Күкірт қышқылын:
· ауыр және түсті металдар қорытатын металлургия орталықтарында (Жезқазған, Балқаш, Өскемен, Риддер);
· уран өндіру орталықтарында (Степногорск);
· фосфор тыңайтқыштары өндірісі орталықтарында (Тараз) өндіреді.
Арал мен Павлодарда жергілікті шикізат негізінде ас тұзын өндіру кәсіпорындары жұмыс істейді.
Қазақстан химия өнеркәсібінің маңызды саласы – полимерлі материалдар өнеркәсібі. Саланың шикізат базасын ілеспе мұнай және табиғи газ, мұнай өңдеудегі көмірсутектер, көмір құрайды.
Синтетикалық шайыр мен пластмассалар өндірісі ірі шикізат қорына ие аудандарда шоғырланған. Маңғыстау облысының орталығы Ақтауда синтетикалық шайыр және пластмасса шығаратын зауыт жұмыс істейді.
Пластмасса бұйымдарын шығаратын аса ірі зауыттар Атырау, Алматы және Астана қалаларында орналасқан.
Негізінен, синтетикалық каучук өндірісі табиғи газ бен мұнай, мұнай өңдеу мен көмір өндіру аудандарында орналасады. Мысалы, Теміртау қаласындағы Қарағанды синтетикалық каучук зауыты.
Демек, Қазақстанның химия өнеркәсібінің бүкіл Кеңес өкіметі тарихында дамуын шартты түрде екі кезеңге бөлуге болады. Бірінші кезеңде (1917-1957 жылдар) Қазақстанда химия өнеркәсібі құрылды, республиканың жер қойнауы зерттеліп, 11 зауыт пен фабрика салынды. Химия ғылымындағы алғашқы жетістіктер көбейді. Екінші кезеңде (1955-1991 жылдар) химия өнеркәсібін дамытуда ірі ауқымды құрылыстар бой көтерді. 17 ірі химия кәсіпорыны салынып, онда шығарылатын өнімдердің түрлері кеңейтілді. 1990 жылдың басындағы көрсеткіш бойынша Қазақстандағы химия өнеркәсібі өнімдерінің жалпы ішкі өнімдегі үлесі – 7,6%-ды құрады. Алайда Кеңес Одағының ыдырауы, экономикалық қарым-қатынастарының үзілуі салдарынан 1991-2000 жылдары Қазақстанда химия өнеркәсібінің құлдырауы орын алды.
Химия өнеркәсібі құрылымындағы жаңа басым бағытты дамыту – минералдық-шикізат ресурстарын кешенді пайдалану және оларды қайта өңдеуде соңғы өнімдерді жасау болып табылады. Шығарылатын өнімнің ең көбі фосфор өндірісіне тиесілі. Қазір Қазақстан посткеңестік кеңістікте ең ірі фосфор өндіруші болып табылады. Атап өтерлігі, қазіргі кезде Қазақстанда химия өнеркәсібі қайта жаңғыруда. Оған мемлекет 2015 жылдан бастап жүзеге асырған индустриялық-инновациялық даму саясаты оң ықпал етті.
2010 жылдан бастап химия саласында бірнеше инвестициялық жоба іске асырылды. Жұмыс істеп тұрған кәсіпорындарды («Қазфосфат» ЖШС, «ҚазАзот» ЖШС, «Каустик» АҚ) жаңғыртудың негізгі бағыттары еңбек өнімділігін және ресурс тиімділігін арттыру, өнім көлемін әртараптандыру және ұлғайту болды. Жаңа бәсекеге қабілетті химия өндірісін іске қосу үшін Атырау, Тараз және Павлодар қалаларында Арнайы экономикалық аймақтар құрылды. Химия өнеркәсібіндегі оң үрдістер саланың шығарылатын өнімі көлемінде байқалады. Осылайша, салада жалпы қосымша құн 2008 жылдан бастап 3 есеге, ал негізгі мұнай-химия өнімдерін өндіру көлемі 2 еседен астам өсті. Химия өнеркәсібінің дамуы туралы статистикалық мәліметтерді талдау үздіксіз өсімді көрсетті. 2004 жылдан 2018 жылға дейінгі өнеркәсіптік химиялық өнімдердің көлемі 9 есеге жуық өсіп 43,2-ден 401,1 млрд теңгені құрады, ал 2009 жылдан бастап 2013 жылға дейінгі алғашқы бесжылдық кезеңінде бұл көрсеткіш 85,5-тен 184,9 млрд теңгеге дейін екі есе өсті. Химия өнеркәсібіндегі еңбек өнімділігі 3,7 есе, 2009 жылы – бір адамға 13 мың долларға, 2012 жылы – 48,3 мың долларға өсті. Жалпы, бүгінге дейін Қазақстанның химия өнеркәсібі 1990 жылдың басындағы көрсеткіштерге әлі жете қойған жоқ. Статистика комитеті мен Кедендік бақылау комитетінің мәліметтері бойынша, химия өнімдерінің экспорты 2016 жылы 477,6 млн АҚШ долларын құраса, импорт 1817,7 млн АҚШ долларына тең болды, немесе 3,8 есе көп.
Турасын айтсақ химия өнеркәсібінің маңызды бөлігі мұнай-химия саласы саналады. Мамандардың есептеулері көрсеткендей, мұнай-химия саласы экономикаға мультипликативтік әсер етеді. Мұнай-химия өнеркәсібіндегі өндіріс көлемінің 1 долларға өсуі басқа салаларда 2,3 долларға дейін өсім береді. Өйткені халық тұтынатын тауарлардың 96%-ы мұнай-химияның қатысуымен шығарылады. Мұнай-химия өнімдеріне халықаралық нарықтың қажеттілігін талдау Қазақстан үшін полиэтилен, полипропилен, стирол және полистирол, этиленгликоль және бензол шығару бойынша базалық мұнай-химия өндірістерін құру экономикалық жағынан неғұрлым тиімді болатынын көрсетті.
Химия өнеркәсібі саласы бойынша мамандар даярлайтын ЖОО саны – 26, ал техникалық және кәсіптік білім саласы бойынша мамандар дайындайтын оқу орындарының саны – 12. Аталған жоғары оқу орындарында 2019 жылы 1534 маман даярланса, 2019-2020 оқу жылына 1309 грант бөлінгені белгілі, бұл грант аны жылдан-жылға артып келеді.
Елімізде химия өнеркәсібін қалпына келтіру және дамыту жөнінде бірнеше бағдарлама қабылданған. Көптеген бағдарлама химия саласын дамыту процестерін жандандырмады. Олар орындалмай қалды, көрсетілген мақсаттар уақытылы және толық көлемде орындалмады. Мысалы химия өндірісі саласында тіркелген 900-ге жуық серіктестіктің тек үштен бірінің ғана белсенді болуы осы салада жүргізіліп жатқан саясаттың тиімсіздігін айғақтайды. Сонымен бірге олардың көпшілігінің тауарлық номенклатурасы негізінен төмен және орта деңгейлі өнімдер. Экспорттық әлеуеті бар өнімдерің бәсекеге қабілеттік деңгейі өте төмен. Негізгі өткізу нарықтары – ТМД елдері.
Алдағы 15 жылда жаһандық сұранысты қанағаттандыру үшін 100-ге жуық этилен өндіретін, 400 пластмассалар шығаратын және аралық өнімдер өндіретін 200-ге жуық ірі мұнай-химиялық зауыттар құру қажет болады.
Егер қазіргі уақытта әлемдік мұнай-химия саласының кірісі жылына 1,6 трлн долларға бағаланса, 2050 жылға қарай олар 15-20 трлн долларға дейін өседі. АҚШ-тың химиялық нарықты зерттеу компаниясының мәліметтері бойынша, қазіргі уақытта полистиролды әлемдік тұтыну жылына 14,4 млн тоннаны құрайды, оның ішінде 3,5 млн тоннасы Еуропа елдерінің үлесіне тиеді.
Басқа елдерде мұнай химиясының қарқынды дамуы Қазақстанда осындай өндірістер құруға кедергі емес. Себебі полиэтиленге, полипропиленге, бутадиен каучукына, поливинилхлоридке, жоғары сапалы жанар-жағармай материалдарына, хош иісті көмірсутектердің түрлі кешендеріне және басқа да осындай өнімдерге әлемдік сұраныс үнемі өсіп келеді. Бұдан басқа, Қазақстан – мұнай-химия өнімдерінің басты тұтынушыларының бірі – Қытаймен шекаралас. Біздің солтүстік көршіміз – Ресейде – үлкен нарық.
Химия жетістіктері машина жасау, автомобиль жасау, әуе құрылысы, энергетика, орман өнеркәсібі, жеңіл өнеркәсіп және ауыл шаруашылығы салаларының бәсекеге қабілеттілігін айқындайды. Сондықтан Қазақстан өндірісінің барлық салаларының экономикасында химия өнеркәсібін дамыту өте маңызды. Осылайша, Қазақстан шикізат базасы бойынша бәсекелі артықшылықтарға ие бола отырып, өтпелі кезеңде минералдық тыңайтқыштарды әзірлеу және мұнай-газ химиясы секторында әлеуетті құру үшін өз ғылыми базасын дамытуға көшуі қажет.

